
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།  ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།  རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།  བོད་ཀྱི་ནང་བསྟན་རིག་པའི་གཞུང་ལུགས་ལ།  ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།  ཇི་སྐད་དུ།  “མ་དར་བ་རྣམས་སུ་དར་བར་བྱེད་ཅིང་།  དར་བ་རྣམས་དག་ཅིང་འཕེལ་བ་དང་།  ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།  སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།  ཐེག་པ་ཐམས་ཅད་ཀྱི་མཐར་ཐུག  ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།  ངེས་མདོ་བཅུ།  སྙིང་པོའི་མདོ་ལྔ་སོགས་དང་།  བྱང་ཆུབ་སེམས་དཔའི་འགྲེལ་བ་སྐོར་གསུམ།  ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།  རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།  ཀརྨ་པ་རང་བྱུང་རྡོ་རྗེ།  ཀུན་མཁྱེན་ཀློང་ཆེན་རབ་འབྱམས།  འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག  ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།  འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།  བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།  མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།  མ་དག་པ་ཡང་གང་འཚམ་འདུག་པས།  ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།  ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།  ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།  ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།  ང་ཚོར་འདིའི་ཐད་ཉམས་མྱོང་ཞན་པ་དང་།  དུས་ཚོད་ཤིན་ཏུ་དཀོན་པའི་དབང་གིས།  ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།  ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།  ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།  དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།  རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།  དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།  ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

རྩོམ་པ་པོ་ངོ་སྤྲོད།
 
 
	ང་རང་ཕྱི་ལོ་ ༡༩༥༨ ལོར་མདོ་སྨད་མཛོད་དགེ་རྐང་ཚའི་ཁྲི་པ་ཚང་ཟེར་བའི་ཁྱིམ་ཚང་ཞིག་ནས་སྐྱེས། རང་ལོ་ལོ་ ༡༠ ནས་ ༡༣ བར་རྒྱ་ཡིག་གཞི་རིམ་སློབ་གྲྭར་ཞུགས། དེའི་རྗེས་ནས་བཟུང་རང་ལོ་ ༢༢ བར་འཚོ་ཐབས་ཀྱི་ལས་རིགས་སྣ་ཚོགས་ལ་ཞུགས་ནས་སློབ་གཉེར་གྱི་གོ་སྐབས་མ་བྱུང་། ལོ་ ༢༢ ལ་སོན་སྐབས་སུ་དབྱངས་གསལ་སློབ་འགོ་བཙུགས། ཡིག་བྱང་སོང་བ་ན་གྲྭ་པ་བྱས་ཏེ། བླ་བྲང་བཀྲ་ཤིས་འཁྱིལ་དུ་ཡོངས་ཀྱི་དགེ་བའི་བཤེས་གཉེན་འཇམ་དབྱངས་རྒྱ་མཚོ་དཔལ་བཟང་པོ་སོགས་དགེ་བའི་བཤེས་གཉེན་དུ་མའི་སྤྱན་སྔ་ནས་རང་ལོ་ ༣༢ བར་དུ་གཞུང་ཁྲིད་དང། དབང་བཀའ་ཆོས། སྙན་སུམ་སོགས་ལ་ཟུར་ཞུ་ཆེད་སྦྱོང་བྱས། 
	དེ་ནས་གཅེན་མོ་ངེད་གཉིས་འཕགས་ཡུལ་དུ་ཡོང་ནས་༸རྒྱལ་དབང་མཆོག་གི་ཞལ་མཇལ་གསུང་ཐོས་ཀྱི་སྐལ་བཟང་ཐོབ། འབྱོར་མ་ཐག་འབྲས་སྒོ་མང་གི་ཚོགས་སུ་ཞུགས། རྗེས་སུ་བཀྲ་ཤིས་འཁྱིལ་བརྒྱུད་དེ་སྐུ་སྒེར་མཚམས་པའི་ཁོངས་སུ་ཞུགས་ནས་ད་བར་ལོ་ ༢༤ སོང་། ཞར་བྱུང་དུ་སྐད་ཡིག་དང་ཆིག་སྒྲིལ་སོགས་ལ་དམིགས་ཁུལ་གྱིས་དེབ་ཆེ་ཆུང་དགུ་ཙམ་བྲིས། ད་ལྟ་ཆོས་བརྒྱུད་རིས་མེད་ལ་བརྩི་བཀུར་དང་། ལུང་ཚན་དབྱེར་མེད་ལ་བརྩེ་བ་དང་འཆམ་མཐུན་ལ་བློ་སྦྱོང་སྟེ། ༸རྒྱལ་མཆོག་དབང་པོའི་དགོངས་གཞི་ལ་དམར་འཇུ་དང་རྒྱུན་འཆང་གི་འཕེན་པ་གཏོང་བཞིན་ཡོད་ལགས།
		གཉེན་མཛའ་བཤེས་ཚང་མས་ང་ལ་གསོན།།
		ས་རྒྱ་གར་འགྲིམས་པའི་བྱུང་བ་ཀུན།།
		ང་བླ་རྒན་ཤི་བའི་ཉིན་མོ་ནས།།
		དེབ་དགུ་ལ་ང་ཡི་ལོ་རྒྱུས་དྲིས།། ཞེས་སྨྲས་སོ།།

མཚན་བྱང་།
 
 
༧རྒྱལ་བའི་མཛད་བཟང་གི་བཀའ་དྲིན་བརྗོད་པ་དབྱངས་གསལ་ཡིག་འབྲུ་སྤུངས་པའི་དགའ་སྟོན་ཞེས་བྱ་བ།

སྔོན་གླེང་།
 
 
	༄༅།། ངས་རྒྱུན་དུ་རང་གིས་སྦྱངས་པ་དེ་དག་མི་བརྗེད་ཅིང་བརྟན་པ་དང་ཇེ་གསལ་དུ་འགྲོ་བའི་སླད་དུ། གོ་དོན་གལ་ཆེན་རྣམས་ཟུར་འདོན་བྱས་ཏེ་བཅད་ལྷུག་གང་རུང་གིས་ཟིན་བྲིས་སུ་བཀོད་ཅིང་། ཆ་རྐྱེན་འཛོམས་སྐབས་སུ་དཔར་སྐྲུན་བྱས་ཏེ་འགྲེམས་སྤེལ་བྱས་པ་ཡིན། ད་ལོ་ཡང་ཚིགས་བཅད་བརྒྱ་དང་སུམ་ཅུ་སོ་བརྒྱད་དང་། རབ་བྱེད་ཐུང་ངུ་བདུན་ཙམ་ཡོད་པའི་དེབ་ཆུང་འདི་དཔར་སྐྲུན་གྱི་ཆ་རྐྱེན་འཛོམས་ལགས། འདི་ད་ལོ་ཕྱི་ལུགས་ལྟར་༸སྐྱབས་མགོན་ཡིད་བཞིན་ནོར་བུ་དགུང་གྲངས་བརྒྱད་ཅུ་བཞེས་པའི་སྐབས་འདིར། གཞི་བྱེས་བོད་མི་ཡོངས་ཀྱིས་གང་གི་མཛད་བཟང་ལེགས་གྲུབ་བྱུང་བ་ལ་ཡི་རང་དང་བསྟོད་བཀུར་དགའ་སྟོན་ལ་བརྩོན་པ་དང་། ཕྱིས་སུ་ཞབས་པད་སྲིད་མཐར་བརྟན་པའི་སླད་དུ་ཚེ་སྒྲུབ་དང་བརྟན་བཞུགས་སོགས་རྣམ་དཀར་གྱི་བྱ་བ་ལ་འབད་པ་མཐོང་ལགས། ངས་ཀྱང་རྒྱལ་བའི་མཛད་བཟང་གི་བཀའ་དྲིན་བརྗོད་པ་དབྱངས་གསལ་ཡིག་འབྲུ་སྤུངས་པའི་དགའ་སྟོན་ཞེས་བྱ་བའི་དེབ་ཆུང་འདི་དཔར་འགྲེམས་ཀྱི་སྐལ་བ་བཟང་པོ་བྱུང་། འདིའི་རབ་བྱེད་གཉིས་པ་དང་གསུམ་པ་བཞི་བ་གསུམ་ནི། ཡུལ་གཞན་དག་དང་བསྡུར་ཏེ་༧རྒྱལ་བ་རིན་པོ་ཆེའི་བཀའ་དྲིན་དང་ཡོན་ཏན་བརྗོད་པ་དཔེར་ན།
ཆོས་སྲིད་ཀུན་ལ་གུ་དོག་པའི།། 
བླ་དཔོན་གང་དུ་བཞུད་ན་ཡང་།།
དམངས་ཀྱི་རེ་བ་ལྷོད་གྱུར་པས།། 
དགའ་སྤྲོའི་བསུ་སྐྱེལ་ཉམས་པ་མང་།།
 
ཁྱེད་ཀྱི་མཁྱེན་བརྩེའི་ཡོན་ཏན་གཟིས།། 
ས་ཆེན་ཁེབས་པ་དེ་ཉིད་ཀྱིས།།
རྗེ་འབངས་དགའ་བའི་བསུ་སྐྱེལ་གྱི།། 
དཔེ་བཟང་འཛམ་གླིང་སྲོལ་དུ་གྱུར།། 
 
ཞེས་པ་ལྟ་བུའི་དམན་མཆོག་གི་ཁྱད་པར་རིམ་ཅན་དུ་བཀོད་ཡོད་པ་ལ་ཐུགས་སྣང་ཡོད་པར་ཞུ།

༡༽མཁྱེན་བརྩེ་ཉི་ཟླ་ཟུང་འཇུག
 
 
རབ་བྱེད་དང་པོ། བླ་མའི་ཡོན་ཏན་དྲན་པ་མཁྱེན་བརྩེ་ཉི་ཟླ་ཟུང་འཇུག
 
 
1		མཁྱེན་པའི་ཉིན་བྱེད་གཟི་འོད་འབར།།
	བརྩེ་ཆེན་ཟླ་བའི་དཀྱིལ་འཁོར་རྒྱས།།
	མཁྱེན་བརྩེ་ཉི་ཟླ་ཟུང་འཇུག་ཐུགས།།
	༸རྒྱ༵ལ་མཆོ༵ག་དབང་པོའི་ཞབས་ལ་འདུད།།
 
 
2		བསྟན༵་དང་འགྲོ་བའི་ཕན་བདེ་ཀུན།།
	འཛིན༵་སྐྱོང་སྤེལ་བའི་འཕྲིན་ལས་རླབས།།
	རྒྱ༵་ཆེན་འཛམ་གླིང་ཁྱོན་ཀུན་ཏུ།།
	མཚོ༵་ལྟར་རྒྱས་ལ་ཕྱག་བརྒྱས་འདུད།།
 
 
3		སྟོང་པ་རྟེན་འབྱུང་འགལ་མེད་དང་།།
	རང་དང་གཞན་ལ་ཁྱད་མེད་པའི།།
	མཁྱེན་བརྩེའི་ཡོན་ཏན་ཁོ་ན་ཡིས།།
	འཛམ་གླིང་ཆེ་དགུའི་གཙུག་ན་མཛེས།།
 
 
4 		མཁས་པ་ཀུན་གྱིས་རྟོགས་དཀའ་ཞིང་།།
	རྟོགས་ཀྱང་སྨྲ་བའི་བློ་གྲོས་ཀྱི།།
	སྤོབས་པ་ཞུམ་པའི་རྟེན་འབྱུང་གཏམ།།
	ཐོགས་མེད་སྨྲ་ལ་སུ་ཡིས་འགྲན།།
 
5		འཕགས་མིན་སྐྱེ་བོ་ཀུན་མནར་བའི།།
	རྩ་བ་འདུ་བྱེད་སྡུག་བསྔལ་ཅན།།
	ཀུན་ལ་བརྩེ་ཆེན་འབར་པའི་མགོན།།
	སྲིད་འདིར་ཁྱེད་ལས་སྐྱབས་གཞན་གང་།།
 
6 		དེས་མཚོན་ཕ་རོལ་ཕྱིན་པའི་ལམ།།
	མ་ལུས་མཁྱེན་དང་བསྟན་པ་ཡིས།།
	སྐལ་བཟང་གདུལ་བྱ་འཛམ་གླིང་ཁྱོན།།
	ཁྱབ་པས་སྙིགས་ལྔའི་རང་མདངས་ཡལ།།
 
7		སྨིན་བྱེད་དབང་དང་གྲོལ་བྱེད་ཀྱི།།
	ཟབ་རྒྱའི་གདམས་པས་སྐུ་གསུམ་སོན།།
	སྨིན་རུང་སྐྱེས་བུ་ས་ཆེན་འདིར།།
	གང་བས་བསྐལ་པ་ཡར་ལ་བཀོད།།
 
8		སྒོ་ལྔའི་ཤེས་པ་རྒྱས་པའི་སྐབས།།
	ལྐོག་གྱུར་འོད་ཟེར་ལྔ་ཡི་རླུང་།།
	དག་དང་མ་དག་སྒྱུ་མའི་སྐུའི།།
	ཉེར་ལེན་གོ་བ་ཁྱེད་ཀྱི་དྲིན།།
 
9 		ཕྲ་བ་འོད་ལྔའི་རླུང་གི་རྒྱུན།།
	བཞོན་པའི་གཉུག་སེམས་ཕྲ་མོ་ཡང་།།
	ཀུན་མཁྱེན་རྒྱལ་བའི་ཐུགས་ཀྱི་སོན།།
	ཐོས་འདིའི་དྲིན་ལན་གང་གིས་གསབ།།
 
10 		ཕྱི་རུ་ཉན་ཐོས་འདུལ་བའི་ལུགས།།
	ནང་དུ་སྟོང་ཉིད་སྙིང་རྗེའི་གཏེར།།
	གསང་བ་སྐུ་ཐུགས་ཟུང་འཇུག་གི།
	བསྟན་དང་སྟོན་པ་དབྱེར་མེད་ཉིད།།
 
11		ད་ནས་བྱང་ཆུབ་སྙིང་པོའི་བར།།
	སྤྱི་མགྲིན་སྙིང་གི་དཀྱིལ་འཁོར་དབུས།།
	དུས་གསུམ་རྒྱལ་ཀུན་འདུས་པའི་ཚབ།།
	བླ་མ་དགྱེས་བཞུགས་གུར་དུ་འབུལ།།
 
12 		སྣང་སྲིད་སྟོང་པར་རྟོགས་པ་དང་།།
	སྟོང་པ་རྟེན་འབྱུང་ཤར་བ་ཡི།།
	ཀླུ་སྒྲུབ་ལུགས་དང་ཁྱེད་ཀྱི་ཐུགས།།
	དབྱེར་མེད་བྱིན་རླབས་རྟག་ཏུ་སྩོལ།།
 
13		ཕྲ་མོ་འདུ་བྱེད་སྡུག་བསྔལ་གྱིས།།
	བཅིངས་ལ་བརྩེ་ལྡན་ཞི་བ་ལྷའི།།
	མཉམ་བརྗེ་ལུགས་དང་ཁྱེད་ཀྱི་ཐུགས།།
	དབྱེར་མེད་བྱིན་རླབས་རྟག་ཏུ་སྩོལ།།
 
14 		ལྷ་ཡི་རྣལ་འབྱོར་བསྒྲུབ་རུང་དང་།།
	ཤེས་སྒྲིབ་ཕྲ་བ་སྤང་རུང་གི།
	རྣམ་ཀུན་མཆོག་ལྡན་སྟོང་པ་ཉིད།།
	སྣོད་བཟང་སྐྱེས་བུའི་རྒྱན་དུ་སྩོལ།།
 
15 		ཡོན་ཏན་མཐོང་བའི་དད་པ་དང་།།
	བཀའ་དྲིན་དྲན་པའི་མོས་གུས་ཀྱིས།།
	སློབ་ལམ་རྟག་ཏུ་བླ་མ་དང་།།
	མཐར་ཐུགས་གཙུག་གི་རིགས་བདག་མཛོད།།
 
16 		དེ་ལྟར་༸རྒྱལ་བའི་དབང་པོ་ཡི།།
	བརྩེ་ཆེན་རྡོ་རྗེའི་གུར་ཁྱིམ་དུ།།
	བག་ཡངས་བདེ་བའི་བཀའ་དྲིན་ཀུན།།
	དྲན་པའི་རབ་བྱེད་དང་པོ་འོ།། །།

༢༽བསྟན་འགྲོའི་དཔལ་སྐྱེད།
 
 
རབ་བྱེད་གཉིས་པ།  སྤྲུལ་སྐུ་ཀུན་ལས་ཁྱད་པར་དུ་འཕགས་ཚུལ་བསྟན་འགྲོའི་དཔལ་སྐྱེད།
					
 
17 		མཛད་པ་ཀུན་ལས་ཆེས་སྙིགས་དུས།།
	འཕྲིན་ལས་རྒྱས་འདི་གཞན་ཀུན་ལས།།
	ཁྱད་པར་འཕགས་ཕྱིར་བདག་གིས་ནི།།
	བསྟོད་འཕྲེང་མེ་ཏོག་སྤེལ་ལ་སྤྲོ།།
 
 
18 		མཆོག་སྤྲུལ་ཕལ་ཆེར་ཕྱུག་ཁྱིམ་དང་།།
	ཁོར་ཡུག་བཟང་པོའི་ཡོན་ཏན་ལ།།
	གཟིགས་ཏེ་འཁྲུངས་པ་རྣམ་ཐར་དུ།།
	བཀོད་པའི་བྱུང་བ་མང་དུ་གསལ།།
 
19 		མགོན་ཁྱོད་ཁ་ཆེ་གཏུམ་དྲག་གི།
	དམག་དཔུང་རྒྱུ་བ་མདོ་སྨད་སའི།།
	བཙན་པོའི་གདུང་རྒྱུད་བདག་ཅག་རྣམས།།
	བརྩེས་གཟིགས་ཉེར་འཁྲུངས་ཉིད་ལ་དད།།
 
20		ཡང་སྲིད་འགའ་ཞིག་བླུ་བའི་ཡོན།།
	རྟ་མཛོ་གཡག་གིས་རུང་བ་འམ།།
	ཡང་ན་དབུལ་ཁྱིམ་འཁྲུངས་པའི་བུར།།
	དེ་ཙམ་མེད་ཀྱང་འགྲིགས་པ་ཉིད།།
 
21 		གཞུང་ས་དགའ་ལྡན་ཕོ་བྲང་གིས།།
	གསེར་དངུལ་རིན་ཆེན་སྣ་ཚོགས་དང་།།
	མཁོ་བའི་ཡོ་བྱད་སྤུངས་པ་འམ།།
	བརྩེགས་ཏེ་ཁྱེད་ཀྱི་ཡོན་དུ་ཕུལ།།
 
22 		འཁྲུངས་རབས་མང་དུ་བརྒྱུད་ན་ཡང་།།
	ཡང་སྲིད་འགའ་ཞིག་སློབ་གཉེར་ཚེ།།
	དབང་བོ་རྟུལ་བས་གཞུང་ལུགས་ཀྱི།།
	ཐོས་བསམ་མ་འཁྱོངས་ལུས་པ་མང་།།
 
23 		གཞན་གྱིས་དཀའ་ཞིང་ཡུན་རིང་དུ།།
	བརྩོན་དགོས་གཞུང་མང་ཁྱེད་ཉིད་ཀྱིས།།
	སླ་ཞིང་དུས་ཐུང་རྟོགས་པའི་ཚུལ།།
	མཆོག་སྤྲུལ་ངོ་མའི་རང་གཤིས་ཉིད།།
 
24 		སྤྲུལ་མིང་འཛིན་པ་དུ་མ་ཡིས།།
	ཐོས་དོན་ཡོན་ཏན་བསྟན་སྤེལ་དང་།།
	འགྲོ་ཕན་འཕྲིན་ལས་ཡལ་བོར་ཏེ།།
	སྐུ་ཚེ་དགའ་མའི་རུམ་དུ་བསྐྱལ།།
 
25		མགོན་ཁྱོད་གཞོན་ནུ་ཉིད་ནས་ཀྱང་།།
	གང་ཐོས་ཉམས་སུ་བཞེས་པའི་མཐུས།།
	རླབས་ཆེན་འཕྲིན་ལས་འཛམ་གླིང་གི།
	སྣོད་བཅུད་ཁེབས་པའི་ཚུལ་འདི་མཐོང་།།
 
26 		ཁྲི་འཛིན་བླ་མའི་མཚན་ཅན་འགས།།
	གསར་དང་རྙིང་ཞེས་ཕན་ཚུན་བར།།
	དབྱེ་འབྱེད་སྦྱོར་བས་མི་རབས་ཀུན།།
	མི་མཐུན་རྒུད་པའི་གྱོང་མང་བྱིན།།
 
27 		ཁྱེད་ཀྱིས་གངས་ལྗོངས་བསྟན་འཛིན་ཀུན།།
	མཐུན་སྒྲུབ་ལྷན་དུ་འཛམ་གླིང་གི།།
	ཆོས་པ་འཁོན་པའི་ཉེས་པ་རྣམས།།
	སེལ་བས་ཞི་བདེའི་ལམ་དུ་དྲངས།།
 
28 		སྤྲུལ་མིང་འགའ་ཡིས་འབྱོར་ལྡན་དང་།།
	མཐོ་རིམ་དཔོན་ལ་སྤྲེ་འུ་ལྟར།།
	དགའ་གར་རྩེན་ཞིང་འཛུམ་ན་ཡང་།།
	ཉམ་ཆུང་ཟུར་འཇོག་བྱེད་པ་མང་།།
 
29		གང་གིས་རང་རིགས་ཡིག་རྨོངས་དང་།།
	དབུལ་ལག་སྐྱེ་བོ་སྐྱོབ་དང་ལྷན།།
	ལྷོ་གླིང་ཉམ་ཐག་ལ་སོགས་པ།།
	འཛམ་གླིང་སྙོམ་པོར་གཟིགས་པ་མཐོང་།།
 
30 		སྔོན་བྱོན་དུ་མས་གདམས་པའི་མཆོག།
	ཕྱག་རྫོགས་གསལ་སྟོང་འཛིན་མེད་དང་།།
	གཉུག་སེམས་ཉིད་ལ་གཞོལ་བའི་ལན།།
	སྣོད་བཅུད་མ་ལུས་གཞན་ལ་ཤོར།།
 
31 		ཁྱེད་ཀྱིས་སྲིད་ཞིའི་གནས་ལུགས་ཀུན།།
	རྟེན་འབྱུང་གཤིས་སུ་གཟིགས་པ་ཡིས།།
	འཚེ་སྤོང་བསླབ་བྱའི་དྲིན་ལས་བོད།།
	འཛམ་གླིང་འབངས་དང་ལྷན་ཅིག་སྐྱིད།།
 
32		གོང་མ་འགའ་ཡིས་མན་ངག་དང་།།
	གཏེར་ཆོས་འབའ་ཞིག་ཉམས་ལེན་གྱི།།
	མཆོག་ཏུ་བཟུང་སྟེ་དབེན་ཕུག་ཏུ།།
	ཚེ་མཐར་བསྐྱལ་པའི་ལོ་རྒྱུས་མང་།།
 
33		གང་གིས་བཀའ་དང་པཎ་གྲུབ་ཀྱི།།
	གཞུང་ཆེན་ཐོས་བསམ་སྒོམ་པ་རུ།།
	བསྐུལ་པས་རིས་མེད་འདུས་སྡེ་རྣམས།།
	རྒྱལ་བསྟན་ཁོ་ནའི་རྨང་གཞི་འཛིན།།
 
34 		དབུ་ཚད་རིགས་ལམ་སེང་གེ་ཡི།།
	མཇིང་པ་བསྣོལ་ནས་གངས་རིའི་ཁྲོད།།
	ཡུན་རིང་གཉིད་ལས་འཛམ་གླིང་གི།
	རྗེས་སུ་ལུས་པའི་ལོ་རྒྱུས་བྱུང།
 
35 		༸རྒྱལ་མཆོག་དབང་པོའི་དྲིན་ཉིད་ལས།།
	རྣོ་ངར་རིགས་ལམ་ཁྱུང་གཤོག་ཅན།།
	སེང་རྒོད་འཛམ་གླིང་ཚན་རིག་གི།
	ལྷུན་པོའི་རྩེ་རུ་འཕུར་ཏེ་འགྱིངས།།
 
36 		སྔོན་ཆད་ངན་སྔགས་དམར་མཆོད་ཅེས།།
	བོན་ལ་སྡང་བ་དུ་མ་ཡིས།།
	དེ་ཡི་མཁས་དང་གྲུབ་པ་འགར།།
	དབུ་ཉེས་འོ་བརྒྱལ་ཕོག་པ་ཐོས།།
 
37  		ཁྱེད་ཀྱི་དྲིན་ལས་ཆོས་དང་བོན།།
	ལུགས་གཉིས་ཁྲི་འཕང་སྙོམ་པ་ཡིས།།
	ཕན་ཚུན་མཐུན་པས་མི་རབས་ཀུན།།
	གོང་བུའི་ནུས་པ་བརྟན་པར་ངེས།།
 
38 		སྤྲུལ་པ་ཡང་སྤྲུལ་སྣ་ཚོགས་ཀྱིས།།
	མཐའ་དབུས་ཁྱབ་པ་དེ་ཉིད་ལས།།
	གཉན་འཕྲང་འདི་རུ་གང་གི་དྲིན།།
	དྲན་པའི་རབ་བྱེད་གཉིས་པ་འོ།། །།

༣༽ཁྱད་པར་འཕགས་ཚུལ་རྒུད་པ་ཀུན་སེལ།
 
 
རབ་བྱེད་གསུམ་པ།  རྒྱལ་བློན་ཀུན་ལས་ཁྱད་པར་འཕགས་ཚུལ་རྒུད་པ་ཀུན་སེལ།
				
 
39		འཛམ་གླིང་ཀུན་ན་བྱེ་བ་འགའི།།
	སྐྱབས་བཅོལ་སྐྱོ་པོ་སྐྱོབ་པའི་ནོར།།
	སྒེར་ཟོས་ཐལ་བས་ཉམ་ཆུང་འབངས།།
	ཡར་རྒྱས་གོ་སྐབས་ཞན་ཞེས་ཐོས།།
 
40		ཁྱེད་ཀྱིས་སྐྱོབ་པའི་བཙན་བྱོལ་དམངས།།
	ཆོས་རིག་དཔལ་འབྱོར་ཁྲིམས་ལུགས་སོགས།།
	རང་བཙན་གཙང་མའི་རྒྱལ་ཁབ་ལས།།
	བདེ་ཞིང་སྐྱིད་པའི་དཔལ་ལ་རོལ།།
 
41		རྒྱལ་ཁབ་ཀུན་ན་དམངས་གཙོ་ཡི།།
	རང་དབང་ཐོབ་ཐང་རྩོད་ལེན་གྱི།།
	སྦྱོར་བ་རྩུབ་མོ་ལས་བྱུང་བའི།།
	སྲོག་དང་ཁྲག་གི་འགྲོ་སོང་མང་།།
 
42		ཁྱེད་ཀྱིས་གཅེས་བའི་བུ་བཞིན་དུ།།
	རང་དམངས་འཕྲལ་ཕུགས་བདེ་བའི་སྒོ།།
	ཀ་བ་གསུམ་ལྡན་དམངས་གཙོའི་ལུགས།།
	མ་བརྩད་ན་ཡང་དང་དུ་བླངས།།
 
43		གཤེན་སྲོལ་ཆོས་ལུགས་གྲུབ་མཐའ་པ།།
	ཕན་ཚུན་འགལ་བའི་ཉེར་ལེན་གྱིས།།
	བཙན་པོའི་གདུང་རབས་བརླགས་པའི་རྗེས།།
	པུར་རྒྱལ་བོད་ཀྱི་མིང་ཡང་ཡལ།།
 
44		ཁྱེད་ཀྱི་འཕྲིན་ལས་ཉག་ཅིག་གིས།།
	འགལ་བ་འདུམས་ཤིང་ཐོར་བའི་འབངས།།
	མ་ལུས་བསྡུས་ཏེ་གངས་ཅན་བོད།།
	ཀུན་གྲགས་འཛམ་གླིང་ས་ཆེན་ཁེབས།།
 
45     		སྔོན་ཆད་མཐོན་པོའི་གངས་རིའི་ཁྲོད།།
	ཇག་དཔུང་ལ་ཡང་གདོང་ལེན་གྱི།།
	མཐུ་དང་སྟོབས་ཀྱི་ཐབས་མེད་པར།།
	ལོ་ངོ་སྟོང་གི་ལྷག་ཏུ་ལུས།།
 
46		ཁྱེད་ཀྱི་བརྩེ་བའི་མཐུ་ཉིད་ལས།།
	འཛམ་གླིང་མཛའ་བ་སྒྲུབ་དང་ལྷན།།
	བདེན་གཏམ་ཉིད་ཀྱིས་ཁ་གཏད་ཀྱི།།
	གཙོ་འཛིན་སྙིང་ལ་འདར་བ་སྦྱིན།།
 
47		དགའ་ལྡན་ཕོ་བྲང་བཙུགས་ན་ཡང་།།
	མདོ་ཁམས་ཡུལ་གྱི་ཇག་རྐུན་དང་།།
	ནང་འཛིང་རྩུབ་མོའི་ཁྲག་གི་རྒྱུན།།
	མ་ཆད་སྟོང་ལོའི་བར་དུ་མཐུད།།
 
48		གང་གི་དྲིན་ལས་སྒེར་སེམས་ཀྱི།།
	རྩུབ་མོའི་བསམ་སྦྱོར་ཀུན་སྤངས་ཏེ།།
	སྤྱི་སེམས་ཁོ་ནས་མདོ་ཁམས་པས།།
	གཅེས་དགུ་སྤྱི་ལ་བསྔོ་བ་མང་།།
 
49		ཡུལ་གྲུ་ཀུན་ན་ཐ་དད་ཀྱི།།
	སྟོན་པའི་རྗེས་འབྲང་གྲུབ་མཐའ་ཡི།།
	མཆོག་དམན་བརྩད་པས་གཡུལ་ལས་ཀྱིས།།
	སྐྱེ་བོ་ངལ་བརྒྱའི་གནས་སུ་བསྐྱལ།།
 
50		གང་གི་མཁྱེན་བརྩེའི་གཟི་རླབས་ཀྱིས།།
	ལྷན་སྐྱེས་བརྩེ་ལ་ཆོས་ཚུལ་གྱི།།
	བརྩེ་བ་བསྣན་པས་འཛམ་གླིང་གི།
	ཆོས་པ་ཞི་བདེའི་གྲོགས་སུ་བསྒྱུར།།
 
51		འཇིགས་རུང་དམག་ཆེན་སྔ་ཕྱི་ཡི།།
	འཁོན་ལས་གསུམ་པའི་སྟ་གོན་རྒྱུན།།
	རེམ་པའི་ཚེ་ན་སྐྱེ་བོ་རྣམས།།
	ལུས་སེམས་འདར་བའི་དངངས་པ་འཛིན།།
 
52		ཁྱེད་ཀྱིས་ལྟ་བ་རྟེན་འབྱུང་དང་།།
	འཚེ་མེད་སྤྱོད་པའི་བསླབ་བྱའི་གཞི།།
	ཁྲི་མཐོ་མ་ལུས་ཡིད་ཕྲོགས་ཏེ།།
	དམག་མཚོན་སྒོ་མོ་ཕྱག་རྒྱས་བཏབ།།
 
53		འཛམ་བུ་གླིང་གི་ཕྱོགས་ཀུན་ན།།
	སྲིད་ལུགས་འཛིན་པ་ཐམས་ཅད་ལས།།
	ཁྱེད་ཀྱི་བྱམས་བརྩེས་ལུས་ཅན་རྣམས།།
	སྐྱོབ་པའི་རབ་བྱེད་གསུམ་པ་འོ།། །།

༤༽ཁྱད་འཕགས་ཞི་བདེའི་འོད་སྣང་།
 
 
རབ་བྱེད་བཞི་པ། ཆེ་དགུ་ཀུན་ལས་ཁྱད་པར་འཕགས་ཚུལ་ཞི་བདེའི་འོད་སྣང་།
			
 
54		སྐུ་བཞི་མི་འདོད་ཉན་ཐོས་ཀྱི།།
	ལུགས་ལ་ཐུབ་པའི་དབང་པོ་ཡི།།
	གདུལ་ཞིང་འཕགས་པའི་ཡུལ་དབུས་ཀྱི།།
	གྲོང་ཁྱེར་དྲུག་གི་ཁྱོན་ཙམ་མོ།།
 
55		གང་གི་འཕྲིན་ལས་ཁྱབ་པའི་ཁྱོན།།
	གླིང་ཆེན་དྲུག་གི་རྗེ་འབངས་ཀྱིས།།
	བསུ་སྐྱེལ་བཀའ་བཟང་དང་ལེན་ཞིང་།།
	སྤྲོ་དགའི་གཟེངས་རྟགས་མདུན་དུ་སྤུངས།།
 
56		སྔོན་ཆད་རང་རེའི་པཎ་གྲུབ་ཀྱིས།།
	མུ་སྟེགས་ལྟ་བ་ཐན་གཟིགས་ཏེ།།
	སླེབས་པའི་མོད་ལ་ཞི་དྲག་གི།
	རྩོད་དང་མཐུ་ཡིས་ཟློག་པར་བྱེད།།
 
57		མཁྱེན་བརྩེ་ཐབས་བཟང་ཁྱེད་ཀྱི་ལུགས།།
	ཕྱི་པ་མགྲོན་དུ་འགུག་པ་དང་།།
	ཕར་གུས་མཐུན་པའི་བགྲོ་གླེང་གིས།།
	ཐམས་ཅད་བཞིན་རས་འཛུམ་གྱིས་ཁྱབ།།
 
58		ཁྲི་འཕང་ཤོར་བའི་སྤྲུལ་མིང་འགའ།།
	བསྟན་སྤེལ་འགྲོ་ཕན་ཁུར་བོར་ཏེ།།
	ཡུམ་སྲས་འཛོམས་པའི་ཁྱིམ་གཞི་ན།།
	མི་ཚེའི་འཚོ་བའི་ཐུགས་ཁྲལ་མཛད།།
 
59		བོད་ཡུལ་དབུས་ཀྱི་ལུགས་གཉིས་ཁྲི།།
	ཤོར་ཡང་བགྲང་ཡས་རྗེ་འབངས་ཀྱིས།།
	བརྩིགས་ཤིང་རིན་ཆེན་རྒྱན་གྱི་ཁྲི།།
	ས་ཆེན་འཛམ་གླིང་ཀུན་ཏུ་ཁེངས།།
 
60		རྒྱལ་སྲིད་བཙན་གྱིས་ཕྲོགས་པ་ཡི།།
	དགྲ་འཁོན་ཞེ་ལ་རྒྱུན་འཆང་སྟེ།།
	ཐུབ་པར་དཀའ་ཡང་བབ་པའི་ལན།།
	སློག་འདོད་སྲིད་ལུགས་འཛིན་པའི་གཤིས།།
 
61		གང་གིས་འཛམ་གླིང་ཤར་ནུབ་ཀྱི།།
	རྒྱལ་ཁབ་ཀུན་ཏུ་འགྲོ་འོང་དང་།།
	གྲོགས་བཟང་མང་ལ་ཐུག་འཕྲད་འདི།།
	ཏང་གཙོ་མའོ་ཡི་དྲིན་དུ་གསུངས།།
 
62		སྲིད་ལུགས་ཁོ་ན་འཛིན་པ་ཡི།།
	རྒྱལ་བློན་ཀུན་ཀྱིས་ཆབ་འབངས་རྣམས།།
	འགུགས་ལ་ཁྲལ་ལེན་ཆད་པ་དང་།།
	འཇིགས་སྐུལ་ལས་ལ་བརྟེན་པ་མང་།།
 
63		གང་གིས་ཀུན་ལ་མ་བོས་ཀྱང་།།
	གནམ་ས་ཀུན་ནས་སྐྱེ་བོ་རྣམས།།
	འདུས་ཏེ་བར་མེད་འཚངས་ཀ་ཡིས།།
	ཡངས་པའི་ས་གཞི་དོག་པར་བྱས།།
 
64		ཕལ་བ་རྣམས་ཀྱིས་ཉིན་མཚན་དུ།།
	འབད་པས་སྒྲུབ་ཀྱང་རང་འཚོ་ལས།།
	ཕུགས་ནོར་གསོག་ཅིང་དབུལ་ཕོངས་རྣམས།།
	སྐྱོབ་པའི་འབྱོར་བ་དཀོན་པ་ཉིད།།
 
65		ཁྱེད་ཉིད་བྱོན་པའི་ཕྱོགས་ཀུན་ན།།
	དངུལ་གྲངས་ལེན་པའི་རྩིས་པ་རྣམས།།
	ཁོམ་མེད་ལས་རྒྱུན་འགྲུབ་པའི་མཐར།།
	ལྟོས་བཅས་སྐྱེ་བོའི་རེ་བ་སྐོང་།།
 
66		སྔོན་ཆད་གནས་བརྟན་སྡེ་སོགས་ཀྱིས།།
	བོད་བརྒྱུད་ནང་བསྟན་མུ་སྟེགས་པའི།།
	ལུགས་དང་བླ་མའི་ཆོས་ཟེར་ནས།།
	རྒྱལ་བསྟན་ཡིན་པའི་གྲགས་པ་བརླགས།།
 
67		བཀའ་དང་བསྟན་བཅོས་ཀུན་གྱི་དོན།།
	སྟོང་ཉིད་སྙིང་རྗེ་རང་ཉིད་ཀྱི།།
	བསྒོམས་འབྲས་འཆད་པའི་དགེ་མཚན་ཀྱིས།།
	བོད་བརྒྱུད་བསྟན་པའི་རླུང་རྟ་དར།།
 
68		འཛམ་གླིང་ཀུན་ན་ཆེན་པོ་རྣམས།།
	ཆོས་ལ་གཅེས་ཀྱང་སྲིད་ལ་སྡང་།།
	སྲིད་ལ་དགའ་ཡང་ཆོས་ལ་རྒོལ།།
	ཟུང་འབྲེལ་འཐད་པའི་གཙོ་འཛིན་དཀོན།།
 
69		ཁྱེད་གཞོན་དུས་ནས་བགྲེས་པའི་བར།།
	ཆོས་ཀྱིས་སྲིད་ཀྱི་སྲོག་དབང་བསྐྱབས།།
	སྲིད་ཀྱིས་ཆོས་ཀྱི་ལྕགས་རི་བསྐྲུན།།
	དེ་ཡིས་རྡུལ་མཚོན་དུས་ངན་བཟློགས།།
 
70		འཇིག་རྟེན་ཁོ་ནའི་ཆབ་སྲིད་པས།།
	ཁ་འཛུམ་ཞེ་ནས་ཕ་རོལ་གྱི།
	ཕུན་ཚོགས་ལེན་ཞིང་དབང་འོག་ཏུ།།
	འགུགས་པའི་བསམ་སྦྱོར་གཙིགས་སུ་འཛིན།།
 
71		ཁྱེད་ཀྱིས་བརྩེ་བའི་རང་གཞན་ཀུན།།
	འཕྲལ་བདེ་ཕུགས་སྐྱིད་འགྲུབ་པ་ཡི།།
	བསམ་སྦྱོར་ཁོ་ནས་འཛམ་བུ་གླིང་།།
	བསྐྱབས་པའི་ཞི་བདེའི་མགོན་ཏུ་གྱུར།།
 
 
72		ཆོས་དང་སྲིད་ཀྱི་བླ་དཔོན་དག །
	རང་རང་ཡུལ་ན་རང་སྐད་ཀྱི།།
	སྨྲ་བརྗོད་བདེ་བའི་ཡོན་ཏན་གྱིས།།
	ལུགས་གཉིས་སྟོན་པ་གྲངས་ལས་འདས།།
 
73		ཁྱེད་ཀྱི་ཀུན་ཁྱབ་བརྩེ་བའི་བཀའ།།
	སྣ་ཚོགས་སྐད་དུ་མཁས་དགུ་ཡིས།།
	སྨྲ་འབྲི་མ་རྫོགས་གློག་རླབས་སུ།།
	བསྐྱོན་པས་གནམ་ས་མ་ལུས་འགེངས།།
 
74		སྣོད་བཅུད་ལྷ་ཡིས་བཀོད་པའི་བྱུང་རབས་དང་།།
	གང་ཟག་རང་རྐྱ་ཐུབ་པའི་རྫས་ཡོད་ཀྱི།།
	ལྟ་བ་མཆོག་ཏུ་འཛིན་པའི་སྟོན་པ་ནི།།
	མཐའ་དབུས་ལྷ་ཁང་རྣམས་སུ་བཞུགས་པ་མང་།།
 
75		བརྩེ་ཆེན་འགྲོ་ཁམས་ཁྱབ་པའི་ཡོན་ཏན་དང་།།
	རྟེན་འབྱུང་འཐད་སྒྲུབ་རིག་པའི་རྣོ་ངར་གྱིས།།
	ཚན་རིག་ལོག་ལམ་འགོག་པའི་གཉེན་པོའི་ཕྱོགས།།
	སྨྲ་བ་ཟླ་མེད་མགོན་པོ་ཁྱོད་ལས་སུ།།
 
76		མགོན་པོ་ཁྱེད་ཀྱི་འཕྲིན་ལས་རླབས་འཕྲེང་ལས།།
	བརྩེ་བའི་ཡོན་ཏན་འཛམ་གླིང་ཆེ་དགུ་ཡིས།།
	བཀུར་ཞིང་དྲིན་དུ་གཟོ་བའི་ངང་ཚུལ་འདི།།
	ཆེ་དགུའི་མཆོག་གྱུར་རབ་བྱེད་བཞི་བ་འོ།། །།

༥༽ཚེ་སྒྲུབ་བདུད་རྩིའི་ཆར་འབེབས།
 
 
རབ་བྱེད་ལྔ་པ། ཚེ་སྒྲུབ་བདུད་རྩིའི་ཆར་འབེབས།
 
 
77		གང་གི་ཞབས་ཟུང་རྡོ་རྗེ་བཞིན།།
	སྲིད་མཐར་བརྟན་པའི་རེ་སྨོན་ངང་།།
	ཚེ་སྦྱིན་ལྷ་ཡི་རྣལ་འབྱོར་རྒྱུན།།
	ལོ་མང་འབད་པས་ཤིས་གྱུར་ཅིག།
 
78		སྦྱོར་བ་ཐུན་མོང་ལམ་སྦྱོང་དང་།།
	དངོས་གཞི་ཚེ་ལྷའི་སྒོམ་བཟླས་དང་།།
	མཇུག་ཏུ་ཞབས་བརྟན་བསྔོ་སྨོན་རྒྱུན།།
	མ་ཆག་འབད་པས་ལོ་མང་བསྒྲུབས།།
 
79		ཡིད་བཞིན་འཁོར་ལོ་ལ་སོགས་པའི།།
	བྱ་བའི་རྒྱུད་ཀྱི་ཆོ་ག་ལ།།
	ཤ་ཁྲག་བཟའ་བཅའ་མི་རུང་ཕྱིར།།
	དཀར་ཟས་ངང་ལ་ལོ་མང་བཟླས།།
 
80		བདག་མདུན་ལྷ་ཡི་སྒྲུབ་ཐབས་སུ།།
	མ་དག་གདོས་བཅས་སྟོང་སྦྱངས་ཏེ།།
	དབྱིངས་ལས་བཞིན་ལག་རྫོགས་པའི་ལྷ།།
	སྒོམ་པའི་མོས་པ་ལོ་མང་བྱས།།
 
81		ས་བོན་ཏཱཾ་གྱི་ཐིག་ལེའི་དབུས།།
	ཟླ་སེར་གདན་བཞུགས་བླ་མ་ཡི།།
	སྐུ་ཚེ་མི་ཞིག་རྡོ་རྗེའི་ཁམས།།
	བསྒྲུབ་ཕྱིར་བདུད་རྩིའི་རྒྱུན་ལ་གཏད།།
 
82		སྐུ་གང་དྲི་མ་ཀུན་སྦྱངས་ཏེ།།
	བསྟན་འགྲོའི་མགོན་དུ་རབ་བརྟན་ཅིང་།།
	འཕྲིན་ལས་རྒྱས་ཤིང་བཞེད་དགུའི་དོན།།
	ལྷུན་གྱིས་འགྲུབ་ཏུ་ལོ་མང་བརྩོན།།
 
83		གང་སྐུ་བཀོད་པའི་མཐའ་སྐོར་ཀུན།།
	བཀའ་བཞིན་སྒྲུབ་པའི་ལུགས་གཉིས་ཀྱི།།
	ཆེ་དགུས་བསྐོར་བ་དེ་ཀུན་ཀྱང་།།
	ཚེ་སྦྱིན་ལྷ་ལ་ལོ་མང་བཅོལ།།
 
84		དཀར་གསལ་ཟླ་བའི་ཁྱོན་ཀུན་ཏུ།།
	ཕྲ་རགས་བཟང་གི་འབྲེལ་བ་ཅན།།
	སྐྱེ་བོ་མ་ལུས་འཕྲལ་ཕུགས་སུ།།
	བདེ་བའི་དམིགས་པ་ལོ་མང་བྱས།།
 
85		ཐོག་མཐའ་ཀུན་ཏུ་འཛམ་བུ་གླིང་།།
	ནད་མཚོན་མུ་གེ་ལ་སོགས་པའི།།
	འགལ་རྐྱེན་མཚན་མ་ཞི་བའི་ཕྱིར།།
	སྡིག་སྤོང་དགེ་ཚོགས་ལོ་མང་བསགས།།
 
86		རྒྱ་ལ་ཞི་བའི་བདེ་བ་དང་།།
	བོད་ལ་སྐྱིད་པའི་རང་དབང་གི།
	བདེ་སྐྱིད་ཐོབ་ཅིང་བརྟན་པའི་ཕྱིར།།
	གཏོང་ལེན་དམིགས་པ་ལོ་མང་བསྐྱངས།།
 
87		སྐྱབས་ཡུལ་གོང་མའི་ཐུགས་རྗེ་དང་།།
	འབྲེལ་ཡོད་འགྲོ་བའི་བཀའ་དྲིན་ལས།།
	ཆོས་འབྱོར་འཛོམས་པའི་བདེ་སྐྱིད་དཔལ།།
	རྒྱལ་བའི་མདུན་སར་ལོ་མང་སྤྱད།།
 
88		སྐྱབས་མཆོག་རྒྱལ་བའི་དབང་པོས་གཙོས།།
	བསྟན་སྤེལ་འགྲོ་ཕན་སྤྲུལ་པའི་སྐུ།།
	དགེ་བའི་བཤེས་དང་སྦྱིན་བདག་སོགས།།
	ཚེ་སྒྲུབ་རབ་བྱེད་ལྔ་བ་འོ།། །།

༦༽ཐེག་གསུམ་བགྲོད་པའི་འཕྲུལ་སྐས།
 
 
རབ་བྱེད་དྲུག་པ། ལམ་རིམ་ཐེག་གསུམ་བགྲོད་པའི་འཕྲུལ་སྐས།
			
 
89		ཚིག་ཚོགས་གླེགས་བམ་སྟོང་གི་བཅུད།།
	མ་ལུས་ཐུགས་སུ་འཁྱིལ་བའི་རྒྱུན།།
	མཆོག་དམན་གདུལ་བྱའི་ཁམས་བཞིན་དུ།།
	སྨྲ་བ་ཟླ་མེད་ཁྱེད་ལ་འདུད།།
 
 
90		བསྟན་འགྲོའི་ཕན་བདེ་གོང་ནས་གོང་།།
	སྤེལ་ཞིང་ལྷག་པར་ཉམ་ཆུང་བ།།
	བདག་སོགས་སྐྱོང་ལུགས་བདེ་གཤེགས་ལས།།
	ལྷག་གྱུར་བླ་མའི་བཀའ་དྲིན་དྲན།།
 
91		མི་རྟག་མི་གཙང་མི་ཡི་ལུས།།
	ཐར་དང་ཐམས་ཅད་མཁྱེན་པ་ཡི།།
	ས་བོན་འཛིན་པའི་དལ་འབྱོར་གྱི།།
	རྟེན་དུ་བཀོད་པའི་བཀའ་དྲིན་དྲན།།
 
92		འོག་གཞི་འབར་བའི་ལྕགས་ཐང་དུ།།
	མེ་དཔུང་འཚུབ་མ་འཁོར་བའི་གླིང་།།
	དམྱལ་སོགས་ཚོར་བ་རྩུབ་མོ་ཡི།།
	སྡུག་བསྔལ་འགོག་པའི་བཀའ་དྲིན་དྲན།།
 
93		ཚེ་འདི་སྐྱབས་ཀྱིས་ཕོངས་པ་དང་།།
	ཕྱི་མར་མགོན་དང་བྲལ་བ་ཡི།།
	ཉག་ཐག་སྐྱེ་བོ་རྒྱུ་འབྲས་ཀྱི།།
	སྐྱབས་འོག་བཅུག་པའི་བཀའ་དྲིན་དྲན།།
 
94		བཟང་དགུ་འགྲུབ་པའི་རྟེན་འབྱུང་འབྲེལ།།
	ངན་པ་འདྲེན་པའི་རྟེན་འབྱུང་གི།
	བླང་དང་དོར་བྱ་ཕྲ་རགས་ཀུན།།
	གསལ་མཛད་བླ་མའི་བཀའ་དྲིན་དྲན།།
 
95		སྔར་འགྱོད་ཕྱིས་སྡོམ་ཉེས་ལྟུང་ཀུན།།
	བཤགས་ཤིང་བསོད་ནམས་དགེ་བའི་འབྲས།།
	བདེ་འགྲོ་ལྷ་མིའི་འཇིག་རྟེན་གྱི།།
	ལམ་དུ་ཁྲིད་པའི་བཀའ་དྲིན་དྲན།།
 
96		མཆོག་གསུམ་སྐྱབས་སུ་འཛིན་པ་དང་།།
	དེ་ཡི་བསླབ་བྱ་ལས་འབྲས་དག།
	ལེགས་བསྒྲུབ་ཕན་ཡོན་ལྷ་མིའི་རྟེན།།
	འཐོབ་པ་སྐྱེས་བུ་ཆུང་ངུ་འོ།།
 
97		མ་ལུས་སྡུག་བསྔལ་ཀུན་གྱི་སོན།།
	མ་རིག་ཉིད་དུ་རྟོགས་གྱུར་ཏེ།།
	མ་གཡེང་སྟོང་ཉིད་སྒོམ་པ་ན།།
	མ་རུང་ཉོན་མོངས་ཟད་དེ་ཐར།།
 
98		སྡུག་བསྔལ་ཀུན་ལས་གྲོལ་བ་ལ།།
	ཀུན་འབྱུང་སྐྱོན་དུ་བལྟ་བ་བཟང་།།
	ཞི་བའི་གླིང་དུ་བསྙེག་པ་ལ།།
	བསླུ་མེད་བསླབ་གསུམ་གྲུ་གཟིངས་གཅེས།།
 
99		ལོ་མང་མདོ་སྨད་ཞིང་འབྲོག་ཏུ།།
	ཟླ་འགྲོག་ཉན་བཤད་མང་ན་ཡང་།།
	བསླབ་གསུམ་ཐར་པའི་ཡོན་ཏན་གྱི།།
	གཏམ་བཟང་བླ་མ་ཁོ་ནའི་དྲིན།།
 
100		རང་ཉིད་འཁོར་བ་མཐའ་དག་ལས།།
	གྲོལ་དུ་ཉོན་མོངས་ས་བོན་བཅས།།
	གཉེན་པོའི་སྟོབས་ཀྱིས་སྤངས་པ་ཡི།།
	ཞི་དབྱིངས་བཞུགས་པ་སྐྱེས་བུ་འབྲིང་།།
 
101		བསྐལ་མང་ཕྱོགས་དུས་རྒྱལ་ཀུན་ཀྱིས།།
	ཚད་མེད་འགྲོ་ལ་འཕྲལ་ཕུགས་སུ།།
	ཕན་བདེ་མ་ལུས་འབྱུང་བའི་སྒོ།།
	བྱང་ཆུབ་སེམས་མཆོག་ཉིད་ལ་གཟིགས།།
 
102		བཟང་པོ་གོང་དུ་སྤེལ་བ་དང་།།
	ངན་པ་མཆོག་ཏུ་བསྒྱུར་བ་ཡི།།
	བདུད་རྩི་སྨན་མཆོག་བྱང་ཆུབ་སེམས།།
	རྒྱལ་སྲས་ཀུན་ཀྱི་སྤྱི་ལམ་ཉིད།།
 
103		དེ་ཡིས་ཟིན་པའི་སྦྱིན་སོགས་དང་།།
	བསྡུ་བཞིའི་ཉམས་ལེན་ཕྲ་རགས་ཀུན།།
	རྒྱལ་སྲས་སྤྱོད་པས་བསྡུས་པ་སྟེ།།
	སྐྱེས་བུ་ཆེན་པོའི་ལམ་དུ་ཞུགས།།
 
104		ལུས་དང་ལོངས་སྤྱོད་དགེ་རྩ་བཅས།།
	ཡོངས་བཏང་རྣམ་པར་སྨིན་པ་ཡང་།།
	མི་རེ་དེ་ཡི་ཕན་ཡོན་ཀུན།།
	དམིགས་མེད་ཡོངས་བསྔོ་སྦྱིན་པའི་མཆོག།།
 
105		སྲོག་ཆགས་མ་ལུས་འཚེ་མེད་ཀྱི།།
	ཁོར་ཡུག་སྦྱིན་པ་མ་ཡིན་པར།།
	གཞན་གྱི་སྲོག་ལ་བརྩེ་བ་ཡིས།།
	རྒྱལ་སྲས་དཔའ་བོའི་ཚུལ་ཁྲིམས་མཆོག།
 
106		དགྲ་བོ་འགོག་ལ་དམག་དཔུང་དང་།།
	ལྕགས་རི་སྐྲུན་པ་མ་ཡིན་པར།།
	གནོན་ལན་ཕན་བདེ་སྒྲུབ་པ་ཡིས།།
	སེམས་དཔའ་མཆོག་གི་བཟོད་པ་ཉིད།།
 
107		འཐོབ་བྱ་སངས་རྒྱས་ཡུན་རིང་ཞིང་།།
	འཐོབ་བྱེད་ལམ་ལ་བྱ་དཀའ་ཡང་།།
	རྟག་ཏུ་དགེ་ལ་སྤྲོ་བ་ཅན།།
	རྒྱལ་སྲས་དམ་པའི་བརྩོན་འགྲུས་སོ།།
 
108		གསལ་ཆའི་ངར་གྱིས་བྱིང་བ་སེལ།།
	གནས་ཆའི་རྒྱུན་གྱིས་རྒོད་པ་འགོག།
	ལྷག་མཐོང་འདྲེན་ལ་མངོན་ཕྱོགས་པ།།
	སེམས་དཔའ་མཆོག་གི་ཏིང་ངེ་འཛིན།།
 
109		གཟིགས་ཅན་རིགས་པས་ཕྲ་འདེད་དང་།།
	གཟུགས་མེད་སྐད་ཅིག་ཐུང་འདེད་ཀྱིས།།
	དཔྱད་པས་དམིགས་གཏད་འཇིག་བྱེད་པ།།
	བློ་གྲོས་ལྡན་པའི་ཤེས་རབ་ཉིད།།
 
110		རྩ་བ་བཤེས་གཉེན་བསྟེན་པ་ནས།།
	རྒྱུན་མཐའི་བར་དུ་བགྲོད་ཚུལ་གྱི།།
	སྣོད་དུ་རུང་བར་བྱ་བའི་ཕྱིར།།
	ཐོག་མར་སྦྱིན་པས་རེ་བ་སྐོང་།།
 
111		བྱམས་བརྩེ་དགའ་བའི་མདངས་བཟང་གིས།།
	བཞིན་རས་འཛུམ་དང་ལྷན་ཅིག་ཏུ།།
	སྨྲ་འཇམ་ཚིག་གིས་སྔུན་བསུས་ཏེ།།
	འཚམས་འདྲི་སྙན་པར་སྨྲ་བ་འོ།།
 
112		སྣོད་རུང་སློབ་མ་དེ་དག་ལ།།
	འཆད་པའི་གདམས་པ་ཀུན་གྱི་དོན།།
	ཉམས་ལེན་ལས་སུ་འཇུག་པ་ན།།
	དོན་སྤྱོད་པ་ཡི་སྒྲུབ་ཚུལ་ལོ།།
 
113		གདུལ་བྱ་གཞན་ལ་གདམས་པའི་དོན།།
	ཇི་བཞིན་རྟག་ཏུ་རང་རྒྱུད་ལ།།
	སྦྱར་ནས་ཉམས་སུ་ལེན་པ་ན།།
	དོན་མཐུན་བཅས་ཏེ་བསྡུ་བཞི་འོ།།
 
114		དེ་ལྟར་ཕྱིན་དྲུག་བསྡུ་བཞི་རུ།།
	རྒྱལ་སྲས་དཔའ་བོའི་ཉམས་ལེན་ཀུན།།
	ཚང་ལ་མ་ནོར་འདུས་པ་འདི།།
	ཐོས་པ་བླ་མ་ཁོ་ནའི་དྲིན།།
 
115		ཕར་ཕྱིན་ལམ་དུ་བསྐལ་ཆེན་འགར།།
	སྤྱོད་པ་འགྱང་ཕྱིར་སེམས་ཅན་རྣམས།།
	དུས་ཐུང་སྐྱོབ་པའི་སེམས་བསྐྱེད་ན།།
	སྔགས་མྱུར་དམ་ཚིག་ཤིན་ཏུ་གཉན།།
 
116		འཁོར་འདས་ཀུན་ཏུ་ཁྱབ་པ་ཡི།།
	རྒྱལ་བ་ཞི་ཁྲོ་རབ་འབྱམས་ཀྱི།།
	རྟེན་དང་བརྟེན་པའི་དཀྱིལ་འཁོར་ལྷས།།
	བདག་སོགས་ཚེ་རབས་རྗེས་འཛིན་ཤོག།།
 
117		གཉུག་མའི་སེམས་ཀྱིས་བཞོན་པ་ཡི།།
	འོད་ཟེར་ལྔ་བའི་རླུང་གི་རྒྱུན།།
	སེམས་ཀྱི་བྱེད་རྐྱེན་རྣལ་འབྱོར་ལས།།
	བྱུང་བའི་ལྷ་ཞལ་མཐོང་བར་ཤོག།།
 
118		བླ་མའི་ཞལ་ལས་ཐོས་པའི་དོན།།
	ཉིན་ལྟར་ཉེ་བར་མཁོ་བའི་གནད།།
	བྱང་ཆུབ་ལམ་གྱི་རིམ་པ་ཡི།།
	ཚིགས་བཅད་རབ་བྱེད་དྲུག་པའོ།། །།

༧༽རྡོ་རྗེ་སྣོལ་བའི་མདུད་རྒྱ།
 
 
རབ་བྱེད་བདུན་པ། ཆིག་སྒྲིལ་རྡོ་རྗེ་སྣོལ་བའི་མདུད་རྒྱ།
 
 
119		ཆོས་ལུགས་ཕན་ཚུན་མཛའ་མཐུན་དང་།།
	ལུང་ཚན་ཡས་མས་བཟང་འདྲིས་ཀྱིས།།
	སྤྱི་དོན་དཔུང་བ་གཤིབས་གྱུར་ན།།
	འབད་པ་ཆུང་ངུས་དོན་ཆེན་འགྲུབ།།
 
120		ཕྱོགས་རིས་ཐོ་བས་རང་མགོ་གཏོར།།
	འཐེན་འཁྱེར་རལ་གྲིས་རང་སྐེ་གཅོད།།
	ཆོས་ཀྱི་ཕྱོགས་རིས་ལུང་ཚན་གྱི།།
	འཐེར་འཁྱེར་སྤྱོད་ངན་རང་གི་གཤེད།།
 
121		དེ་ཕྱིར་སྔོན་འཁོན་ཞི་བ་དང་།།
	ད་བྱུང་ད་ལྟ་ཉིད་དུ་ཟློགས།།
	མ་འོངས་སྐྱོན་རྣམས་འགོག་པ་ལ།།
	སྔ་ནས་རེམ་པ་གནད་དུ་ཆེ།།
 
122		ཆིག་ཁྲི་བརྒྱད་སྟོང་སོ་གཉིས་ལོའི།།
	སྔོན་འཁྲུངས་བོན་སྟོན་གཤེན་རབ་མགོན།།
	རྗེས་འབྲང་ངེད་ཅག་མཐུན་འདྲིས་སུ།།
	མཛའ་བརྩེའི་རྩོམ་ཡིག་གང་མང་སྤེལ།།
 
123		སྔ་འགྱུར་བཀའ་བརྒྱུད་ས་སྐྱ་པ།།
	ཇོ་ནང་དགེ་ལྡན་དང་བཅས་པ།།
	བླ་སློབ་ཆོས་ཀྱི་འབྲེལ་བའི་རྒྱུན།།
	འདི་ནས་སངས་རྒྱས་ཉིད་ལ་ཟུག།
 
124		ཕན་ཚུན་མཐུན་དང་བརྩེ་བྲལ་ཡང་།།
	ཐེག་ཆེན་ཡིན་པར་ཁས་འཆེས་ན།།
	རྣམ་ཤེས་འཕོ་བའི་བུ་ག་དགུ།
	ཅིག་ཅར་གད་མོ་འཆོར་དུ་ཟད།།
 
125		བྱང་སྔགས་སྡོམ་པ་ལན་གྲངས་སྟོང་།།
	ཞུས་ཀྱང་ཕྱོགས་རིས་གཡའ་ངན་གྱི།།
	དྲི་ནག་མ་ཟད་དེ་སྲིད་དུ།།
	ཐེག་ཆེན་ཁོངས་སུ་བརྩི་རེ་སྐན།།
 
126		ཆོས་རྒྱུན་ཀུན་གྱི་ལྟ་ཟབ་དང་།།
	སྤྱོད་བཟང་དཔྱད་འཇོག་སྒོམ་པ་ཡི།།
	བསོད་ནམས་མཐུ་ལས་འཛམ་གླིང་ཀུན།།
	དཔེ་བཟང་སྤེལ་ལ་འབད་པ་གཅེས།།
 
127		དེ་ཕྱིར་ཕྱོགས་བཅུའི་སངས་རྒྱས་དང་།།
	དབྱེར་མེད་བླ་མ་རྒྱལ་བའི་དབང་།།
	དགྱེས་བཞུགས་སྐུ་ཡི་མཐའ་སྐོར་ཀུན།།
	རིས་མེད་རྩ་བརྒྱུད་བླ་མས་ཁྱབ།།
 
128		ནམ་མཁའིི་ཁམས་ཀུན་གང་བ་ཡི།།
	མ་ཚང་མེད་པའི་ཚོགས་ཞིང་གི།
	སྐྱབས་འོག་འཁོད་པའི་བདག་སོགས་ལ།།
	རབ་རྒྱས་བདུད་རྩིས་བྱིན་གྱིས་རློབས།།
 
129		ལུས་གང་དྲི་མ་ཀུན་དག་སྟེ།།
	ཕྱོགས་རིས་འཐེན་འཁྱེར་ལ་སོགས་པ།།
	འགལ་རྐྱེན་གདོན་གྱིས་མི་ཚུགས་ཤིང་།།
	མཐུན་རྐྱེན་འགྲོ་ཀུན་གཉེན་དུ་བསམ།།
 
130		ཚེས་ཆེན་བཅོ་ལྔའི་འོད་དཀར་འོག།
	དངུལ་དཀར་སྣོད་དུ་བ་དཀར་གྱི།།
	འོ་མས་བཀྲུས་ཏེ་དར་དཀར་གྱིས།།
	ཕྱིས་པའི་རང་སེམས་དུང་འདི་བུས།།
 
131		འོན་ཀྱང་རང་ཡིག་ཟུར་འཇོག་གི།
	བོད་ཕྱེད་ཕོ་མོའི་མགོ་བོ་ལ།།
	ཚིགས་བཅད་གོམ་གྱིས་བགྲོད་པ་འདི།།
	ཡིག་གཟན་སྨྱོན་པའི་རང་གཤིས་ཉིད།།
 
132		རང་གིས་བསམ་ཞིང་སྨོན་པ་དང་།།
	གཞན་ལ་སྨྲ་ཞིང་འབྲི་བ་ཡི།།
	གཏམ་འདི་འདོད་དོན་འགྲུབ་པའི་རྒྱུ།།
	ཆིག་སྒྲིལ་རབ་བྱེད་བདུན་པའོ།། །།

མཇུག་རྩོམ།
 
 
133		གཞོན་ཚེ་དགོན་དང་སློབ་གྲྭ་མེད་པའི་ཁར།།
	འདྲེན་བྱེད་གསལ་རིག་དམན་པའི་སྐྱོན་ཆེ་ཡང་།།
	རྣམ་གཡེང་རྟ་རྒོད་རྒྱུག་པའི་བང་ལམ་དུ།།
	ཚིགས་བཅད་འཕྲུལ་མདའ་འཕེན་འདི་དཔའ་མིན་ནམ།།
 
134		བླ་མ་མཆོག་གསུམ་གོང་མའི་ཐུགས་རྗེ་དང་།།
	གཏོང་ཕོད་བསོད་ནམས་འཛིན་པའི་སྦྱིན་བདག་གི།
	དྲིན་ལན་གསབ་ཏུ་བྲིས་པའི་ཡིག་སྟོན་འདི།།
	དབྱངས་གསལ་སྲོག་ལྟར་གཅེས་པ་རྣམས་ལ་འབུལ།།
 
135		སྐྱབས་འདུས་བྱིན་རླབས་བདུད་རྩིའི་ཆར་གྱི་རྒྱུན།།
	སེམས་བསྐྱེད་གཏོང་ལེན་དམིགས་པའི་ཉམས་འོག་དང་།།
	ལྷ་ཚོགས་སྤྲོ་བསྡུ་མོས་པའི་དཀྱིལ་འཁོར་དུ།།
	ཏང་དང་དོལ་ཚོགས་ཡིན་ཡང་ཚུད་པར་མོས།།
 
136		གངས་ལྗོངས་ཆོས་རིག་རྒྱུན་འཛིན་དར་སྤེལ་གཅིག།
	ཕྱི་ནང་ཆོས་ལུགས་མ་ལུས་འཆམ་མཐུན་གཉིས།།
	འཛམ་གླིང་དམངས་ཀྱི་ཕན་བདེ་སྒྲུབ་པ་གསུམ།།
	རྒྱལ་མཆོག་དགོངས་པ་ཡིན་ཕྱིར་སུ་ཡིས་འདོར།།
 
137		རྒྱང་གཟུགས་ཕྲ་དབྱིབས་བཀོད་པ་མི་མཐོང་བས།
	དམའ་རིམ་དམན་པའི་ཁྲོད་དུ་ལུས་ན་ཡང་།།
	རྩོམ་གྱི་སྡེབ་སྦྱོར་སྤེལ་བའི་བར་གསེང་དུ།།
	རང་བསྟོད་འབྲུག་སྐད་ལྡིར་བ་མཐོལ་ལོ་བཤགས།།
 
138		མདོ་སྨད་བཤད་སྒྲུབ་བསྟན་པའི་འབྱུང་གནས་ཆེ།།
	བཀྲ་ཤིས་གཡས་སུ་འཁྱིལ་བའི་ཆོས་གྲྭ་ཡི།།
	བཤེས་གཉེན་དམ་པའི་ལྗགས་ཀྱི་བདུད་རྩིའི་གཟིས།།
	ངན་པ་བཟང་དུ་བསྒྱུར་པའི་བཀའ་དྲིན་ཚོར།།
 
	ཞེས་པ་འདི་ནི་ཡུལ་ཆེན་པོ་མདོ་སྨད་ཤར་མཐའི་སྤྲང་འཁྱམས་པ། སྐུ་སྒེར་མཚམས་པའི་མིང་འཛིན་པ་མཛོད་དགེ་ཡེ་ཤེས་རྒྱ་མཚོས། བོད་རྒྱལ་ལོ་ ༢༡༤༢  ཕྱི་ལོ་ ༢༠༡༥ ཟླ་ ༤ ཚེས་ ༡༥ ཉིན། ༸རྒྱལ་བའི་ཕོ་བྲང་མཐོན་པོའི་མདུན་ནས་ལེགས་པར་གྲུབ་པོ།། །།  
	༈ དེ་ལྟར་༸རྒྱལ་བའི་མཛད་བཟང་གི་བཀའ་དྲིན་བརྗོད་པ་དབྱངས་གསལ་ཡིག་འབྲུ་སྤུངས་པའི་དགའ་སྟོན་ཞེས་བྱ་བའི་དེབ་ཆུང་འདི་ནི། མཐོ་ལ་ཕྲག་དོག་དང་མཉམ་ལ་འགྲན་སེམས། དམའ་ལ་བརྙས་བཅོས་ལྟ་བུའི་ཀུན་ནས་བསླངས་ཏེ་བྲིས་པ་མ་ཡིན་པར། གཙོ་བོ་བླ་མ་དང་། སྐད་ཡིག ལྷ་ཆོས་དང་། སྦྱིན་བདག་རྣམས་ཤིན་ཏུ་བཀའ་དྲིན་ཆེན་པོ་ཡིན་པས། རྗེས་དྲན་དང་དྲིན་གཟོའི་རྣམ་འགྱུར་གསལ་བའི་མཚོན་རྟགས་ཡིན་ལ། ཞར་བྱུང་དུ་ང་རང་གི་གནས་སྟངས་དེབ་སྔ་མ་རྣམས་སུ་བཀོད་པ་དང་གོང་དུ་བཤད་མ་ཐག་པའི་ཚིགས་བཅད་ལྟར་ཡིན་པས། གཞོན་སྐྱེས་དབང་རྣོན་རྣམ་གཡེང་ཅན་དང་དབང་རྟུལ་ལེ་ལོ་ཅན་རྣམས་ལ་རེ་སྐུལ་དང་ནན་སྐུལ་ཡང་མཚོན་ལགས། དེའི་ཁར་ལོ་ཤས་སྔོན་ནས་གནད་ཡོད་མི་སྣ་ཞིག་གིས་༸རྒྱལ་བ་རིན་པོ་ཆེའི་མཛད་འཕྲིན་དང་འབྲེལ་བའི་ཁྱད་པར་འཕགས་བསྟོད་ཅིག་འབྲི་ཐུབ་ན་ལེགས་ཞེས་ལན་གཉིས་ཙམ་གསུངས། དེ་བས་ད་ཐེངས་འདིའི་རབ་བྱེད་གཉིས་པ་དང་གསུམ་པ་བཞི་བ་གསུམ་ནི། ཁོང་གི་རེ་བ་འགྲུབ་པའི་བསམ་སྦྱོར་གཉིས་ཀ་གཞི་ལ་བཞག་ཡོད་ལགས།
 དེབ་འདིའི་དཔར་གཞི་སྒྲིག་གླ་དང་། དཔར་རིན་ཚང་མ་བསོད་རྒན་སྤྲུལ་སྐུ་པདྨ་བློ་གྲོས་ལགས་ཀྱིས་གནང་བ་ཐུགས་རྗེ་ཆེ་ཞུ་རྒྱུ་ཡིན་ལགས། འདི་བྲིས་པའི་དགེ་བའི་རྩ་བ་ལ་བརྟེན་ནས་སྤྱིར་སེམས་ཅན་དང་ཁྱད་པར་དུ་འབྲེལ་ཐོགས་རྣམས་འཕྲལ་ཕུགས་ཀུན་ཏུ་བདེ་བ་དང་། ཡང་སྒོས་༸སྐྱབས་མགོན་ཡིད་བཞིན་ནོར་བུའི་ཞབས་པད་སྲིད་མཐར་བརྟན་ཅིང་འཕྲིན་ལས་ཀུན་ཏུ་རྒྱས་པ། བཞེད་དོན་ལྷུན་གྱིས་འགྲུབ་པ་དང་། བསིལ་ལྡན་ཁ་བའི་ལྗོངས་ཀྱི་ལུགས་གཉིས་ཀྱི་བྱེད་པོ་རྣམས་ཀྱི་ཚེ་དང་བསོད་ནམས། དཔལ་དངའབྱོར་བ། སྟོབས་དང་གཟི་བརྗིད། རླུང་རྟ་ལམ་འགྲོ་སོགས་ལུགས་གཉིས་ཡར་ལྡན་དུ་འགྲོ་བའི་མཐུན་རྐྱེན་ལེགས་ཚོགས་ཐམས་ཅད་གོང་ནས་གོང་དུ་འཕེལ་བར་གྱུར་ཅིགགཞན་ཡང་འཛམ་གླིང་ན་ཞི་བདེ་ལ་དགའ་བ་དང་། དྲང་བདེན་ལ་གནས་པ། ཡ་རབས་ལ་ཞུགས་པ། ལྷག་བསམ་ལ་གོམས་པ། གཞན་ཕན་ལ་བརྩོན་པའི་སྐྱེས་བུ་ཇི་སྙེད་ཡོད་པ་དེ་དག་ཐམས་ཅད་ཚེ་རིང་བ་དང་། ལོངས་སྤྱོད་རྒྱས་པ་དང་བསམ་པའི་དོན་མཐའ་དག་ཡིད་བཞིན་དུ་འགྲུབ་པར་གྱུར་ཅིག
		ཡེ་ཤེས་གསལ་བའི་བྱེད་རྐྱེན་དུ།།
	ཤེས་རབ་བློ་འཕེལ་དབྱངས་གསལ་རྒྱུན།།
	རྒྱ་ཆེན་གཞུང་གི་གཞི་ཡིན་ཕྱིར།།
	མཚོ་ལ་ངང་བ་བཞིན་དུ་ཞུགས།།
ཞེས་ཀྱང་སྨྲས་སོ།། །།
 
དཔར་རྩ་གློག་ཀླད་དུ་བཅུག་མཁན། མདོ་སྨད་ཤར་གྱི་གནས་མཆོག་ཡ་རྫི་མཁར་རྫོང་གི་ནུབ་རྒྱུད་དུ་ཆགས་པའི་ཡུལ་རྡོ་སྦིས་རྒྱ་ཚང་གི་ཨ་སངས་ཡིན།
 
 
དེབ་སྔ་མའི་ནོར་བཅོས།
 
 
ཕྱི་ལོ༢༠༠༧ ལོའི་སྤྱི་ཟླ་༤ ཚེས་༡༨ ལ་དཔར་དུ་བསྐྲུན་པའི་དགེ་སྦྱོང་བསེ་རུའི་སེམས་བསྐྱེད་ཀྱི་ཤོག་ངོས་༣༥༥ དང་ཡིག་འཕྲེང་༢༠ ན་ཡེ་གེ་ཁ་ཤས་འདུག། ༡༽ནོར། མཐར་ཐུག་སྐྱོན་ཀུན་ལྡན་གྱི་སྐལ་བ་བཟང་བོ་སྨིན་པར་འགྱུར་རོ།། ༢༽བཅོས། མཐར་ཐུག་སྐྱོན་ཟད་དང་ཡོན་ཏན་ཀུན་ལྡན་གྱི་སྐལ་བ་བཟང་བོ་སྨིན་པར་འགྱུར་རོ། ཞེས་སྦྱོར་དགོས། 
ཤོག་ངོས་༣༦༢ ཡིག་འཕྲེང་༡༠ ན།༡༽ནོར། སྙོམ་པོར་འཕྱུར་བས་སྙིགས་ལྔ་འཛོམས་པའི་མགོན།།
༢༽བཅོས། སྙོམ་པོར་འཕྱུར་བས་སྙིགས་ལྔ་འཇོམས་པའི་མགོན།། ཞེས་ཇ་ཡིག་སྦྱོར་དགོས།

དཔར་བྱང་སྨོན་ཚིག  
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།
ཚིག་གི་གཟེགས་མ་རེས་ཀྱང་དུག་གསུམ་གྱི།།
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།
གདངས་ཏེ་རྒྱུད་ལྔའི་འགྲོ་བ་མ་ལུས་པ།།
ངེས་ལེགས་ནོར་བུའི་མཛོད་ལ་དབང་འབྱོར་ཤོག།
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
འཕྲུལ་དེབ་གཙོ་སྒྲིག་པ།	  བེ་རི་རིག་པའི་རྡོ་རྗེ།
བསོད་རྒན་སྤྲུལ་སྐུ་པདྨ་བློ་གྲོས།
མཛོད་དགེ་ཡེ་ཤེས་རྒྱ་མཚོ།
བོད་རྒྱལ་ལོ།  ༢༡༤༣  ཕྱི་ལོ།  ༢༠༡༦ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
 
དེབ་འདིའི་དབང་ཚད་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
༧རྒྱལ་བའི་མཛད་བཟང་གི་བཀའ་དྲིན་བརྗོད་པ་དབྱངས་གསལ་ཡིག་འབྲུ་སྤུངས་པའི་དགའ་སྟོན།

འབྲེལ་བ་བྱེད་ཡུལ།
 
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email: rigdor77@gmail.com 

